
Institution des Quinquennales :  

l’opinion publique se divise  sur l’instauration de nouveaux jeux. 

 

Nerone quartum Cornelio Cosso consulibus, quinquennale ludicrum Romae institutum est ad 

morem Graeci certaminis, uaria fama, ut cuncta ferme noua. Quippe erant qui Cn. quoque 

Pompeium incusatum a senioribus ferrent, quod mansuram theatri sedem posuisset. Nam 

antea subitariis gradibus et scaena in tempus structa ludos edi solitos, uel si uetustiora repetas, 

stantem populum spectauisse, ne, si consideret theatro, dies totos ignauia continuaret. 

Spectaculorum quidem antiquitas seruaretur, quoties praetores ederent, nulla cuiquam ciuium 

necessitate certandi. Ceterum abolitos paulatim patrios mores funditus euerti per accitam 

lasciuiam, ut quod usquam corrumpi et corrumpere queat, in urbe uisatur, degeneretque 

studiis externis iuuentus, gymnasia et otia et turpis amores exercendo, principe et senatu 

auctoribus, qui non modo licentiam uitiis permiserint, sed uim adhibeant ut proceres Romani 

specie orationum et carminum scaena polluantur. Quid superesse, nisi ut corpora quoque 

nudent et caestus adsumant easque pugnas pro militia et armis meditentur ? An iustitiam 

auctum iri et decurias equitum egregium iudicandi munus expleturos, si fractos sonos et 

dulcedinem uocum perite audissent ? Noctes quoque dedecori adiectas, ne quod tempus 

pudori relinquatur, sed coetu promisco, quod perditissimus quisque per diem concupiuerit, per 

tenebras audeat. 

Pluribus ipsa licentia placebat, ac tamen honesta nomina praetendebant. Maiores quoque non 

abhorruisse spectaculorum oblectamentis pro fortuna, quae tum erat, eoque a Tuscis accitos 

histriones, a Thuriis equorum certamina ; et possessa Achaia Asiaque ludos curatius editos, 

nec quemquam Romae honesto loco ortum ad theatralis artes degenerauisse, ducentis iam 

annis a L. Mummi triumpho, qui primus id genus spectaculi in urbe praebuerit. Sed et 

consultum parsimoniae, quod perpetua sedes theatro locata sit potius quam immenso sumptu 

singulos per annos consurgeret ac destrueretur. 

